
Carta de San Pablo a los
EFESIOS

Nuédacaniu inácu
1 Nuyá Pablo, apóstolu Jesucristo shínaa,

léjta Dios wówau'u, nutáa irrú iyá yáainai
chacáalee jí'ineerri Éfeso, iyácala chóniwenai
Dios shínaa, éebidacala áabenaa iwówa
Cristo Jesús nácu. 2 Ya Dios Wasálijinaa ya
Wawácali Jesucristo, yáa irrú mawéni sáicaica
ya sáictaque'e iwówa.

Dios yáa walí Cristo nácu
3 Wáa sáicai Dios lisálijinaa liá'a wawácali

Jesucristoca, Dios Cristo nácu liá walí sáicaica
áacairra, quinínama sáicabee cábacanaa
Espíritu nácu. 4 Dios wína wayá Cristo
nácu jócu'inaami liquénuda cáinabi újnibii,
quéewique'e majíconaa wayá lirrú, jiní'inaa
máashii wawítee lináneewa. Qéechami
caníinaa licába wayá, 5 liwínanite quéewique'e
liméda léenibiyuwayá Jesucristo nácu, áabenaa
léjta liwówau'u naméda liwánacaala. 6 Linácue
jiliéni wáa sáicai séewirrinaa Diosru, sáicacala
liwítee carrúni jináata licába wayá, liá walí
sáicai licúulee nácuu caníinaaca licábaca.
7 Níwata Dios caníinaa licába wayá bájialanaa
quéechami, Cristo nácueji ya líirranaa
jiérricoo máanali'inaa cruz nácu, wawáalia
liwásedaque'e wayá, ya liméetua wajíconaa.
8 Dios íiyada walí caníinau'u licába wayá,

liá quinínama wawítee ya wáaque'e léenaa
wéemica, 9 ya liwána wáa léenaa Wacába
liwánacaala báyeerrimicoo. Léjta limáyu'u
liá'a yáairrimi liwíta lícu, cháwa limédaqui jíni.
10Liéni léjta limáyumi, limédaminaumachácani
wérri, quéecha'inaami líinu léerdicai.
Dios bánua liáawacacoo liwánacaalaque'e
quinínamani liá'a Cristoca, léjta náa'a áacai
sánaca ya náa'a cáinabi íta'aa sánaca.

11 Dios wína wayá quéechai quéewique'e
wayá macáishita Cristo nácu, wawáalia
lirrícuca éenaa, léjta áabenaa Dios
wówaumijani, quinínama liméda léjta sáicai
liwówau'u licábacani. 12 Limédani cháji'i,
quéewique'e wayá quéechanacu wamáaca
wéebida Cristo nácu, quéewique'e wayá
quinínama wáa lirrú sáicai liwítee dánani
nácueji. 13 Sáicacajani Cristo, iyá lécchoo
éemenai chuánshi yáawaiyica, liá'a sáicai
chuánshi liwásedau'inaa iyá, ya iwárruacala
éebidaca, Dios yáa irrú lishínaa Espíritu Santo
léjta áabaimarca, cháwa limá liáacani quéecha.
14 Liéni Espíritu Santoca léewa libéecha sái
liérra yáawacaala'inaa Dios yáa walí lirrícuca
éenau, jáicta wanísa wawásedacoo quinínama
yúcha, ya ta liméda wayái lishínaa chóniwenai
liyáni'inaa yáajcha, quéewique'e quinínama
wáa lirrú sáicai liwítee dánani nácueji.

15 Linácueji liéni, nuá léenaa éebida
wawácali Jesús nácu, ya Caníinaaca icába náa'a
chóniwenai Dios shínaaca. 16 Jócu numáaca
nuá sáicai Diosru inácueji, nuédacaniu inácu
jáicta nusátau Dios yúchai. 17 Nusáta Dios

wawácali Jesucristo shínaaca, liwítee dánani
liá'a wasálijinaaca liáque'e irrú wíteeshi áacai
sái, quéewique'e yáa léenaa liá'a Dios íyadani,
quéewique'e yáa léenaa Dios mawí mawí.
18 Nusáta Dios yúcha quéewique'e liméecu
iwítee ya jucámarranaa, quéewique'e yáa
léenaa liá'a inéndani iyáca linácueji limáida
iyá, sáictacala wérri liwítee ya cawénii
liá'a Dios yáani nalí lishínaa chóniwenaica.
19 Yáawaiyii máanuica ya jiní númami liá'a
jiwítee dánanica, liá'a yáairri wadánani
wayá éebidenaica. Léewa wíteeshi máanui
Dios íyadanimi lidánaniyu ya liwítee dánani
yáajcha, 20 quéecha'inaami licáweda Cristo
ya liwána liwáacoo sáicaquictejica léema
nácu áacairra. 21 Dios limáacani quinínama
wíteeshi dánani íta'aa, Dios yáirri Cristorru
liwíteu máanui mawí, ya Cristo wánacaleerri
quinínama náucha mawí náa'a wánacaleenai
áacairra nácu ya áani cáinabi íta'aa, léjta liáni
léerdica ya liá'a íinuerri'inaaca. 22 Limáaca
Cristo íiba yáajba quinínama, ya Cristoja
limáacani nawíta quinínama náa'a éebidenai
Dios chuáni. 23 Ne liá'a iglésiaca léwa Cristo
náanai, tándawa liá'a iglésiaca Cristo rícueji
liwáalia quinínama, Cristoca liá'a téerri
quinínama sáicai wérricalani.

2
Cristo wáseda wayá caníinaaca Dios cába

wayá

1 Quéecha iyá léjta máanalinimi yáca
linácueji liá'a jíconaashica ya máashiica, 2 liá'a
iyánimi rícu, imédacala léjta éerri wówau'u, ya
liwánacaala liá'a espíritumáashiiwánacaleerri
cáuli rícu, yáairri nadánani náa'a jócani
méda Dios wánacaala. 3 Cháwate wayámi
jírra lécchoo quinínama wayá'inaa báinacumi
wawíteeyu, wamédacaalami máashii léjta
wawówau'u, ya waméda licábacanaa liá'a
wawítee cajíconaica, ya waméda liwánacaala
liá'a wawítee máashiica. Linácueji, liérra
máashiica sáica natá'inaata líinu wátala liá'a
cacháninabeeca Dios, máashiicaca áabenaa
náajcha náa'a áabi jócani éebida. 4 Ne
liá'a Dios carrúni jináatai cába wayá ya
caníinaa wérri licába wayá bájialanaa. 5 Liyá
yáirri wacáwica áabenaa Cristo yáajcha,
quéecha'inaa léjta máanali wayá újnibii
liwánaca liá'a wajíconaaca. Jiníwata Dios
caníinai cába iyá éewani iwáseda ijíconaa
ya éewani yáacacoo áacairra. 6 Dios cáweda
wayá Cristo Jesús yáajcha, ya liwána wawáacoo
liájcha áacairra. 7 Liméda liáni quéewique'e
líiyada liá'a éerri wabéecha, caníinaa licába
wayá bájialanaa ya liá'a sáicai wérri liyá
wáajcha Cristo Jesús nácu. 8 Ne sáicai wérrica
liá'a Dios, iyá éewenai yáacoo áacairra, inísaca
éebida Jesús nácu. Liéni jócai íinu iyá jájiu,
níwata liáni wíteeshica Dios yáani irrú. 9 Jócai
íinu liwánaca liá'a imédanica, jiní béecha
éewerri sáicta licábacoo, 10 ne Dios méderri
wayá; liyá quénuderri wayá Cristo Jesús nácu,
quéewique'e waméda sáicai cábacanaa; Dios

quéechanacu lichúni walí wamédani'inaa.

Liá'a sáictaica wawówa Cristo yáani walí
11 Ne chái'inaa, iyá, náa'a jócani judíobini,

náa'a náani jí'inaa “jócani náiju nachíipi dácu
íimanaa”, náa'a judíobini (náiju washiálicuerri
tácai sáica, ne nayá jájiu nají'inaa náiju
nachíipi dácu íimanaa). 12 Édacaniteu áabata
éerrimite iyá jócani yáa léenaa Cristo nácu,
shírreneu chóniwenai Israel shínaa yúcha, ya
jócani yáa néeni á'a Dios litáania'inaa nalí
náa'a chóniwenai Israel shínaaca, ne liá'a
limáni liméda lishínaa chóniwenai yáajchau.
Iyá líta'aa liáni cáinabica jiní irrú Dios
ya jiní inéndacala líinu liá'a éerrica Dios
wásedactala'inaa iyájoo. 13 Ne chóque'e,
iyá yáainemi Dios yúcha déecuchejijani,
nísa irrúnicuwai lirrú, yáaine macáishita
Jesucristo nácu, linácueji liá'a líirranaa
jiérricoo máanali'inaa cruz nácu.

14 Cristo yáirri walí sáictaque'e wawówa.
Liyá'ee méderriu judíobinica ya jócani
judíobini áabai chacáalee néenee sána,
licáarralia liá'a báyeerrimi nayá wáacoo ya
licáarralia lináanaiyu liá'a íiwirri nawówa
nayá wáacoo. 15 Cristo méderri amáarra leyca,
liá'a ley wáaleerri liwánacaalau'u ya limá'ee
chítashia nayáyu'inaa náa'a chóniwenaica;
linácueji liméda chámai chacáalee áabai
rími chacáalee wáalii. Cha liméda léji liéni
sáictacta'inaa nawówa. 16 Cristo máanali
cruz nácu amáarra jíni jócu náiinua yáacau
mawiá náa'a chámai chacáalee, limáaca nayái

sáictaica nawówa Dios yáajcha, liméda nayá
áabai rími nanáishija.

17 Cristo íinu línda nalí sáicau chuánshica
sáictaque'e nawówa quinínama, chaléjta iyá
yáainai déecucha Dios yúcha, chaléjta lécchoo
náa'a yáainai urrúni. 18 Cristo nácueji, náa'a
áabica ya náa'a áabi, wéewa warrúnicoo
wasálijinaa Diosru áabai rímii Espíritu nácueji.
19 Tándawa, iyá jócani áabai cáinabi íta'ai sána
mawiá, jócani yáa báawachala ishínaa cáinabi
yúchau, ne chóque'e ishírrida liá'a chacáalee
Dios shínaa áabenaa, cháni léjta Dios éenibi.
20 Iyá éebidenaica chaléjta áabai cuítaca,
méderri líta'aa liá'a íibaca cabálininaaca, iyá
nayáwa néewidani náa'a apóstolubinica ya
náa'a éewidenai Dios chuáni, liyáwa Cristoca
léjta íiba cawénii. 21 Chaléjta liá'a cuítaca
yáairri linácula wáacoo nácuderri liácoo
quinínama áabenaa, cáashia líinu limédacoo
léjta templo majíconaa ya wáni Wawácalirru.
22 Chacábacanaa iyá lécchoo, yáainai Cristo
yáajcha macáishita, yáawaaca yáaqueneu
éewaque'e iyá chaléjta áabai templo, Dios
yáaque'e néeni linácueji lishínaa Espírituyu.

3
Pablo éewida litée Dios chuáni nalí náa'a

jócani judíobini.
1 Linácueji liéni, nuyá Pablo, nuyá

cuíta manúmai rícula, Cristo Jesús nácue,
sáicabee'inaa irrú iyá jócani judíobini. 2 Iyá
jáini arrúnaa yáa léenaa sáicaca liá'a Diosca

limáaca nulí liáni tráawajuca, nuíiwaque'e
irrúni linácue liá'a caníinaabeeca lichúnicau.
3Chítashia Dios wánau'u nuá léenaa linácu liá'a
jócaimi chóniwenai yáa léenaa nácu quéecha,
léjta nunísau'u nutána irrú áabai chuánshi
píitui rími. 4 Áicta iliá éemiujoni, néenee
yáa léenaajoo nuá léenaa sáica linácu liá'a
jócaimi chóniwenai yáa léenaa báinacumi,
ne chóque'e Cristo limédani'inaa. 5 Dios
jócai íiwa nalí liáni náa'a chóniwenai yáainai
wabéecha, ne chóque'e liwána lishínaa Espíritu
íiwa nalíni náa'a majíconaanica apóstoluca,
náajcha náa'a íiwenai Dios chuáni, liwínani
namédaque'e lirrú sáicai léjta liwówau'i.
6 Néenee, liéni cabáyainta Dios wána nuá
léenaa linácu: Jáicta náa'a judíobini ya
náa'a jócani judío éewidenai náa'a sáicai
chuánshica Dios bánuanica urrúni Cristo, Dios
yáani nalí náa'a quinínama náa'a sáicabeeca.
Liwówai limá, quinínama nayá áabenaani
lináanaija, liyá léjta Cristo lináanai, nayá náa'a
jócani judíobini narríshibia lécchoo liá'a Dios
limánimi liáca léjta nája náa'a judíobinica.
7 Dios yúderri wérri nuyá nutráawajaaque'e
lirrú, nuéewaque'e nuíiwadeda chóniwenairru
liáni chuánshi sáicaica wásedeerri'inaa nayá.
Báawita jócai sáica nuyá, nuéewa numéda
quinínama liáni liyú liá'a Dios wíteeca liáni
nulí.

8 Áawita nuyá mawéni mawí Diosru náucha
náa'a quinínama chóniwenai Dios shínaa,
liyúda nuyá nuéewaque'e nuíiwadeda nalí
náa'a jócani judío liáni chuánshi sáicaica



EFESIOS 3:9 viii EFESIOS 3:16

cawénii wérrica Cristo shínaa. 9 Dios,
liá'a quénuderri quinínama éerri, bánuerri
nuyá nuíiwaque'e lichuáni mamáarraca,
quéewique'e quinínama chóniwenai yáa
léenaa Dios wásedeerri lécchoo náa'a
jócani judíobini. Dios quéecha jócai índani
quinínama chóniwenai yáa léenaa linácu liáni
chuánshica. 10 Liméda liáni, quéewique'e
náa'a chóniwenai Dios shínaaca, náyadaque'e
nalí náa'a ángelca, wánacaleenai áacairra,
náyadaque'e nalí lécchoo náa'a espíritu
máashiinica, sáictai wérrica Dios wíteeca
méderri sáicai quinínama 11 Dios méda liáni
léjta liwówau'u liméda áabenaa quéechanacu
éerrite, liméda liáni lirrícue liá'a Wawácali
Jesucristo. 12 Cristo nácue wawáalia wawáseda
wajíconau wéewaque'e warrúnicoo Diosru,
tádawa jócu cáarru warrúnicoo waléenaca
wéebida linácu. 13 Tádawa nusáta yúcha
jócubeecha yúrrucueda iwówau inácueji
carrúni jináata nuyáca, jiníwata liáni yáawaiyi
numá irrú sáicai wérrica.

Cristo caníinaa wérri cába wayá
14 Nuédacaniu'inaa linácu liáni, chítashia

Dios médau'u iyá jócani judíoca áabenaani
náajcha náa'a judíoca, nutúyau nu'óraaque'e
lirrú liá'a Lisálijinaa liá'aWawácali Jesucristoca.
15 Tánashia ríshibianai jí'inaa quinínama
chóniwenai chaléjta yáainai áacairra, cha
náa'a náani yáainai cáinabi íta'aa. 16 Nusáta
liúcha liá'a Diosca, wáalierri quinínama
sáicai áacairra, quéewique'e liá irrú
danáanshi iwówa lícu linácueji liá'a Espíritu

Dios shínaa. 17 Nusáta Dios yúcha Cristo
yáaque'e iwówa lícu éebidau linácu. Nuyá
sáteerri lécchoo quéewique'e quinínama
liá'a imédanica caníinaaca icába liá'a Diosca
ya quinínama náa'a chóniwenaica. 18 Ya
chacábacanaaque'e yáa léenaa náajcha náa'a
quinínama chóniwenai Dios shínaa, chítashia
manújirrau, limáchenica ya liáacaica ya
lidujíwaca liá'a níinaashica Cristo shínaa.
19 Nusáta icúnusiaque'e caníinau Cristo cába
iyá, mawíyi máanui liúcha liá'a quinínama
wéewa wacúnusianica, chacábacanaaque'e
cashiámu iyá Dios wíteeyu.

20 Ya chóque'e, wáa sáicai wérri Diosru,
liwáaliaca danáanshi limédau'inaa íchaba
mawí liá'a wasátani o liá'a wapénsani,
linácu liá'a lidánani tráawajairri'inaa wanácu.
21 Wayá yéenai iglesia rícu, wayá macáishita
Cristo Jesús yáajcha, arrúnaa séewirrinaa wáa
sáicai Diosru mamáarraca. Chácajani.

4
Iyá macáishita liyú liá'a Espírituca

1 Táda linácue nuyá cuíta manúmai rícula,
linácueji liá'a Wawácalica, nusáta yúcha
imédaque'e sáica léjta náa'a Dios máidanica,
chacábacanaa léjta iyá. 2 Imíya iyá ya sáica iyá;
u'urrúni iwówa ya iwánta yáajcha wáacoo
caníinaabeeyu. 3 Éeneda iyá séewirrinaa
yáajchawáacoo, lidánaniyu liá'a Espíritu Santo,
ya lirrícueji liá'a sáicta iwówa liwána sáica
iyá áabenaa. 4 Ái bácai rímija náanaishi, ya

bácairrimi Espíritu, chaléjta Dios máidau'u
inénda áabai rímii. 5 Ái bácai rímija
Wawácalija, wéebida áabai rími chuánshija,
ái áabai rími bautísmoja. 6 Ái bácai rími Diosja,
liyáwaWasálijinaa'inaa quinínama; Dios wájani
wawácali wayá'inaa quinínama. Dios méderri
quinínama inácueji; Dios méderriu quinínama
wanácu. 7 Ne wayá bácainaa ái ríshibia
wíteeshi Espíritu yáanica Cristo wówaini liáca.
8 Tándawa limá liá'a tánerrimicoo:
“Líirrau áacairra litée liájchau náa'a yáainemi

preso,
ya liá nalí wíteeshi áacai sái

washiálicuenairru.”
9 ¿Ya tána liwówau limáca líirracalau

áacairra? Wówerri limáca quéechanacu
liúrrucoo líta'aa liéni cáinabica. 10 Ne
liá'a yúrrucuerrimicoo liyáwajani léja
liá'a íirrerricoo mawí áacairra quinínama
éerri wícau, quéewique'e licámusheda
macájirra éerrimi liwánaca. 11 Ya liyája yáa
áabi quéewique'e apóstolu nayá, ya áabi
íiwadedeerri Dios chuáni, ya áabi íiwenai
Dios chuáni nalí náa'a jócani éebida, áabi
pastorbini ya quéewidacanica. 12 Cháwa lichúni
náa'a chacáalee majíconaanica, áabai tráawajo
lirrú machácani, quéewique'e lidáwinacoo
liá'a Cristo náanaica. 13 Cáashia quinínama
wáiinu áabebata wayá wéebidaca ya cawítee
wayá linácu liá'a Dios cúuleeca, ya wéenaa
wáiinuca salírricta wayá, áabenaaque'e
wamáanuibaca léjta Cristo. 14 Ne jócuminaa
léjta sáamanai wayá mawiá, jócani déecuna

wanáawida wítee wapénsaca, ya jócani
déecuna wáardaca áabai wáalii néewidauca,
ya waínda wachálujueda nayá nayú náa'a
chóniwenai canúma yúwicanica, náa'a
jínenaicoo iníjbaa yúquerriu rícu. 15 Mawí
sáicaca, watáaniaca liá'a yáawaiyica ya
liá'a caníinau'u wacába yáacacoo, arrúnaa
wadáwinacoo quinínama Cristo nácu, liyáwa
liwíta liá'a iglésiaca léjta lináananai. 16Ya Cristo
nácu liá'a náanaishica quinínama licháanacoo
lirrúnicoo sáica, liyú liáwacau quinínama
litánai sáica; ya jáicta quinínama léewawai
sáica, lidáwinau liácoo linácu liá'a caníinau
nacába yáacacoo.

Liá'a wáalii cáwicaishica Cristo nácu.
17 Léwa numáni irrú liáni ya nucárgueda

irrú Wawácali jí'inaa nácu, jócubeecha imédau
mawí léjta náa'a jócani yáa léenaa Dios nácu.
Náa'a yáainai áabenaa léjta mawítee mawéni
máyu nalí, 18 nayá catáwacai wítee, jócani
yáa léenaa néemica. Nayá jócani wáalia
cáwicaishi Dios yáanica, jiníwata mawíteeni,
cháni járra jiníwata nawówa náawerriu
cabálini ya jócani nasíntia. 19 Cabálinini wérri
médacoo ya náijueda nayáu éerri shínanaarru,
nasíguia naméda quinínama máashii jócani
bárroo. 20 Ne iyá nísenai icúnusia Cristo,
néenee u'iyá léjta náa'a jócani cúnusia Cristo.
21 Ne yáawacta éemi chuánshi linácucha ya
éewidau iyáca chaléjta liwówau'u, chaléjta
liá'a yáawaiyiica yéerri Jesús nácu. 22 Ne
léjta iyáyumi báinacu, ijiáyu liúcha liérra

wíteeshi ajuítaimica, ijiáque'iu liá'a iyánimi
rícu quéecha, máashiiderricoo, chálujuedeerri
nawówau'u naméda máashii. 23 Iyá arrúnaa
iméda wáalii iwíteu ya iwówa. 24 Iyá arrúnaa
ináawidacoo quinínama iwíteu, quénuerricoo
léjta Dios wówau'u, qéewique'e quinínama
chóniwenai éewa nacába iyá machácani,
majíconaa ya bárruerricoo lirrícueji liá'a
yáawaiyiica.

Chíta arrúnaa wayáyu'u chóqueji'i.
25 Tándawa, jóca iméda inúma yúwicau

mawiá, ne itáania yáawaiyiica iyácachuirru,
jiníwata wayá quinínama léjta bácai rími
wanáanaija.

26 Íiwirricta iwówa áabi yáajcha, u'iméda
ijíconau, ya iméda idánaniu jócubeecha íiwirri
iwówa éerri yájinaa. 27 O'imáaca yáarrushi
lirrú liá'a Wawásimica.

28 Liá'a néduerrica, jimáaca jinédiu, jichánau
jitráawajaaca, jiméda sáica tráawaju jicáajiyu,
quéewique'e éewa jiá narrúnijinaa náa'a
carrúni jináatanica.

29 U'imá chuánshi máashii, ne imá bácai
chuánshi sáicai ya léerdi rícu, iyúdani
dáwinacoo ya línda sáicabee nawíba licúla
náa'a éemenaicani. 30 U'iwána máashii
liwówa Espíritu Santo Dios shínaaca, Dios
yáaca irrú lishínaa Espíritu liáque'e léenaa
lishínaa iyá, liyáali éerri'inaa liá irrú quinínama
liwásedaque'e iyá.

31 Idána yúchau liá'a máashiu'u iwówa, ya
liá'a iwówau'u iméda máashii, ya íiwirriu

iwówa, ya imáidadau'u nawítee, ya máashiu
inúma, ya quinínama méenaami máashiica.
32 Sáicai iyá, carrúni jináata icába yáacacoo
yáajcha wáacoo, ya imíya máecha ijíconaa
wáacoo, léjta Dios méetuau ijíconaa Cristo
nácu.

5
Chítashia quéewo'u nayáqui jíni náa'a Dios

éenibica
1 Iyá léjta Dios éenibi caníinaani'inai licábaca,

éeneda imédacoo léjta liyá. 2 Caníinaa
icába yáacacoo quinínama, léjta caníinaa
Cristo cába wayá léentregau quéewique'e
natáata cruz náculani wanácueji. Liá'a Cristo
máanalicaca, léjta áabai ofrenda ya carrúni
jináata limédacoo, sáitaque'e Dios wówa.

3 Iyáwa chóniwenai Dios shínaa, jócani
sáicanata táania linácu liá'a éerri shínanaa
namédau náinaayu máashii, jiní méenaami
casáculai, jiní yawíquica. 4 U'imá chuánshi
máashii, jiní chuánshi mawénii, jiní chuánshi
jócai sáicanata itáaniaca, jiníwata liéni jócai
sáica irrú; mawí yáa sáicai Diosru. 5 Ne yáani
léenaayii liá'a méderri máashii líinayu, áabata
jíconaashi casáculai, o yawíquicani, (chái léjta
liá'a yáirri sáicai jócai Dios), jócai éewa liwáalia
lishínau chaléeni Cristo wánacaalactalaca ya
Dios.

6 Jiníbeecha chálujueda iyá linácu liá'a
chuánshi mawéniica, jiníwata yáawaiyi
linácueji liéni líinu liá'a carrúnatai wérri Dios
shínaaca, nanácula náa'a jócaniméda léjta Dios

máyu'u. 7 U'iníquiu náajcha nárra chóniwenai
chánicarra. 8 Iyá quéechanacu yáainaimi
léjta wajínani'inaamiu catáwacai jirrícu, ne
chóque'e, wayácala warrúnicoo Wawácalirru,
yáainai léjta wamáctau éerrinacu, iyáyu
léjta náa'a wáalianai jucámarrabee, 9 ne
liá'a Espíritu Dios shínaa wáneerri sáica
wayáca,wáneerriwayá machácani ya wáneerri
watáania yáawaiyii. 10 Éeneda iméda liá'a
sáicaica Wawácalirru. 11 U'iméda iwówau
áabenaa náajcha náa'a jócani cúnusia Dios,
ne liá'a namédani nayá jiní wéni. Máajiani,
iwána nacába najíconau ya liá'a máashiica.
12 Ne yáawaiyi báinatai watáania linácu liá'a
namédani cabáyainta. 13 Ne jáicta jucámarrai,
wéewa wacába quinínama, wéewa wacába
chítashia yáawai jiníni. 14 Jiníwata liá'a
jucámarrabeecaméecuerri liwícau quinínama.
Tándawa litánau:
“Jicáwiau, jiyá máairrica;
jibárroo liúcha liá'a léjta náa'a máanalinica,
ya Cristo quéena jiyá”.

15 Tándawa, itúyau iyáyu'uca. U'iyá
mawíteeta, iyá cawíteeyu. 16 U'índa léerdi
bésunacoo cháji'i, jiníwata liáni éerrica
chóniwenai médacta íchaba máashii. 17 Jócu
imédau mawíteeta; éenedau éemica tánashia
Wawácali wówai imédacai. 18 U'icáma mawiá,
liérra téerri iyá chaléeni jócai sáicanata
imédaca; báawachata, índa Espíritu Santo
cámusheda iyá. 19 Itáania irrú wáacoo salmoyu,
himnos ya shímashi Espírituyu, ya irrábau yáa
sáicai iwówa yáajchau Wawácalirru. 20 Yáa

mamáarraca sáicai quinínama nácu liá'a Dios
wasálijinaaca, lijí'inaa nácu liá'a Wawácali
Jesucristo.

Liá'a cáwicaishi léenajinai liá'a éebiderri
Cristo nácu.

21 Iméda iwánacala yáacau, cawáunta Cristo
nácu.

22 Iyá náinuca éewenai iméda íinirri
wánacaalau, chaléjta imédau Cristo
wánacaalacta iyá. 23 Níwata liá'a rúnirrica
wánacaleerri ruá'a líinucoo, léjta Cristo
wánacaalau chóniwenai iglesia rícu sána,
liá'a iglesia chaléjta lináanai liá'a Cristoca;
ya liyá lécchoo téerri ruyá áacairra. 24 Chaléjta
náa'a chóniwenai yéenai iglesia rícu néebida
Cristo nácu, cha lécchoo náa'a náinuca arrúnaa
néebida náanirri chuániu quinínama.

25 Iyá náanirri, caníinaa icába íinu, chaléjta
caníinau Cristo cába náa'a chóniwenai iglesia
rícu sána, máanali liyá nanácueji. 26 Liméda
liáni sáicai'inaa lirrú jájiu, libádedaque'e
liyú liá'a lichuánica ya libádedaque'e nayá
shiátaiyu, ya líiwa nalí libádedacala nayái,
27 quéewique'e líyada liyá jájiu, léjta áabai
iglesia sáictai wérri, jiní jíconaa ya íiwirribee,
jiní wérri máashii, jócta majíconaa ya
machácani. 28 Chaléjta rúnirri caníinaa
licába lináananai liyá jájiu, chacábacanaa
caníinaa licába líinuu. Liá'a caníinai cába
líinuu, caníinaa licába liyá jájiu. 29 Níwata
jiní máashii cába liyá jájiu, ne litúyani wérri
sáica, léjta Cristo médau chóniwenai iglesia
rícu sána, 30 níwata liá'a iglésiaca léjta

lináanai. Wayá léquichu léjta léenaa liá'a
lináananaica. 31 Tánerriwai: “Néenee, liá'a
washiálicuerrica limáacaminaajoo lisálijinau
ya litúwa, quéewique'e cáinu liyá, nayáminaa
chámatanaa léjta áabai rími náinaa.” 32 Léja
liáni áabai chuánshi máanui wérri cabáyainta
ya manúmata, ne nuyá nutáania nuyáca Cristo
nácu ya náa'a iglesia ísanaca. 33 Ne tándawa,
iyá bácainaa arrúnaa caníinaa icába ruá'a
íinucoo, léjta caníinau jicába jiyá jájiu, ya
náa'a inínaica, bácainaa cawáuntaque'e nayá
náanirrirru.

6
1 Iyá néenibi, éebidau isálijinaarru caníinaa

icába liá'aWawácalica, níwata liénimachácani.
2 Liá'a quéechanacu sái liwánacaalauca Dios
shínaaca limánica méderri sáicai nalí náa'a
éebidenai lirrú, léwani liéni: “Cawáuntaque'e
ya jitúyau jisálijinaarru ya jitúwarru lécchoo;
3 quéewique'e sáica jiwówa ya iyáque'e
machéni jicáwica líta'aa liáni cáinabica.”

4 Ya iyá nasálijinaa, u'iwána íiwirri nawówa
náa'a éenibicoo,mawí sáicaca idáwinani iwána
naméda sáicai, éewidani léjta liá'a éebiderri
wawácali nácu arrúnaa limédacani.

5 Iyá wáalianai iwácanai, éebidau iyá líta'aa
liáni cáinabica nalí náa'a ishínaa iwácanaica.
Iméda nalíni cawáuntani, cáarructani ya
iméda yáawaiyi iwówa yáajchau, léjta imédau
Cristorru. 6 Ishírrueda, jócaita á'a nacábacta
nayá iyá, quéewique'e sáica imáacacoo
náajcha, chaléjta náa'a shírruedenai Cristorru,
iméda yáawaiyi liá'a Dios wówainica. 7 Imédau

jishínaa tráawaju sáica iwówa yáajchau, léjta
Wawácalirru jócaita chóniwenairru. 8 Ne jái
yáa léenaa bácainaa,wánacaala yáarru, jócaita
liwánacaala, lirríshibiaminaa Wawácali yúcha
liá'a léjta jáni limédanica sáicaica.

9 Ya iyá, nawácanai, imédau sáica náajcha
náa'a iwánacalanica, jiní ibáulidacala nayá.
Édacaniu tándawa iyá ya nayá yáaine licáaji
rícu liá'a Wawácalica yéerri áacai, ya liyá jócai
níwa liyá chóniwenai, liyá cáberri áabenaa
quinínama.

Lishínaa arma liá'a éebiderri Cristo nácu.
10 Ya chóque'e, nuéenajinai, iméda idánaniu

macáishita Wawácali yáajchau, linácula
cabálininaa jiní éenaa liméda liájchaa.
11 Itúyau quinínama liyú liérra ármaca
Dios yáni irrú, quéewique'e éewa iyáca
cabálininaa liúcha liá'a lichálujuedau liá'a
Wawásimica. 12 Jiníwata jócani íinua yáacau
wayáca chóniwenai júnta náa'a wáalianai
náinau ya iyájii, báawachata, najúnta náa'a
demonio jócani wáalia náinaa ya nayájideu
lécchoo, ne wáalianai danáanshi máanui
nawánacaalau'inaa líta'aa liáni cáinabica
catáwacaica ríjcuederri wayá. 13 Tándawa,
iwínau quinínama liá'a arma Dios yáni irrú,
quéewique'e éewa iwántaca liá'a éerri jáicta
Wawásimi líinu ináculai, ya liáwinaami néenee
lichúniu sáica, iyáque'e cabálininaa.

14 Tándawa, nuéenajinai, iyáyu cadánani,
isúwa íibalau liá'a yáawaiyica, léjta áabai
íibalashi, itúyau iméda quinínama liá'a

machácanica. 15 Iyá séewirrinaa sáica
ijiáque'iu íiwadeda liá'a lichuáni sáictaica
wána iwówa. 16 Quéechanacu sái quinínama,
lishínaa liá'a léebidauca léjta áabai escudo
túyerri iyá lipúyani túculerricoo chicháiyu,
Wawásimi yúcani inácula. 17 Liá'a ishínaa
wásedeerri iyá chái léjta áabai casco túyerri
iwíta nácu, ya liá'a Dios chuánica léjta liá'a
espadaca Espíritu Santo yáni irrú. 18 Iyá
u'imáaca liá'a isátaucoo, isátau wérri Dios
yúcha mamáarraca, yáau Espíritu Santo
yáajcha. Iyá cawíteeniyu, uyúrrucueda
iwówau, ya isáta Dios yúcha lécchoo quinínama
lishínaa chóniwenai nácu. 19 Isáta Dios yúcha
nunácu, quéewique'e Dios yáa nulí chuánshi
numáni'inaa, ya nuéewaque'e nutáania jócai
cáarru, ya nuyá éewerri nuíiwacani liá'a Dios
máanimi cabáyainta liyácala sáicai chuánshi
nácu. 20 Dios bánua nuyá lijí'inaa lícuu
nutée liáni lichuánica, chóque'e linácueji
liáni lichuánica nawáalia nuyá cuíta manúmai
rícula. Isáta Dios yúcha quéewique'e nutáania
linácu liá'a lichuáni jócubeecha cáarru nuyá.

Litácta liájumirrau
21 Tíquico, washínaa wéenajirri caníinai

wacábaca, ya séewirri yúda wayá tráawaju
Wawácalirru, litéeminaa quinínama liá'a
chuánshica nunácu ya liá'a numédani nuyáca.
22 Tándawa nubánua irrúni, quéewique'e líiwa
irrú chítashia wayáyu jíni, chacábacanaa liá
idánani. 23 Liá'a Dios Wasálijinaa ya Wawácali
Jesucristo, liáque'e irrú iyá wéenajinaica

sáitaque'e iwówa yáca ya caníinaaque'e
icába yáacacoo, liyú liá'a éebidauca. 24 Dios
liáque'e lishínaa sáicai nanácu quinínama
caníinaani cába Wawácali Jesucristo caníinaiyu
mamáarraca.

